
Tema broja: Apotekar duše ‘Attar iz Nišabura6

Prof. dr. Rešid Hafizović

TEMELJNI SUFIJSKI NAUK  
FARĪD AL-DĪNA ‘ATTĀRA
	 UDK 141.336

140.8 ‘Attar F.

U sufijskom nauku Farīd al-Dīna ‘Attāra i tematskom dizajnu njegova duhov-
nog univerzuma Bog je najviši topos spoznaje. Ali, ako duhovni putnik (homo 
viator, sālik), koji hodi ‘mliječnim putem spoznaje’, što je tek sinonim za spo-
znajni put u islamu, hodi bez istinske Ljubavi (hubb haqīqī), on ne samo da 
ne poznaje suštinska lica stvari i pojava, kazao bi ‘Attār, već on ne zna ni prvo 
slovo alfabeta u kraljevstvima makrokozmosa, a još manje u kraljevstvu duha 
samog mikrokozmosa. Kako, onda, može pročitati i razumjeti ‘pismo Ljubavi’ 
kojim je Bog ispisao makrokozmičku i svetopovijesnu ‘Knjigu Kur’āna’, na šta 
‘Attār na izravan ili neizravan način ukazuje u svojoj Ilāhi-nāmi? ‘Attār smatra 
da ahmedovski duh prvostvorene prirode pečatnog Poslanika islama (a.s.), kao 
izraz najsavršenije ćudi u samoj Božijoj viziji, čini samu suštinu svih tajanstava, 
uključujući i tajanstvo sveukupnog Bitka. Taj duh jest ona neprocjenjiva riznica 
koju je ‘Prijatelj iz Oberlanda’ skrio u svaki pojedinačni ljudski mikrokozmos.

Ključne riječi: ‘Attār, Ilāhi-nāma, kozmički san, Prijatelj iz Oberlanda, 
“kozmički spavač”

Tema broja: Apotekar duše ‘Attar iz Nišabura 7
Bog i univerzum
Sukladno činjenici da je u vjerujućoj i mislećoj tradiciji islama Bog najviši 

topos spoznaje, i u sufijskom nauku Farīd al-Dīna ‘Attāra i tematskom dizajnu 
njegova duhovnog univerzuma Bog je najviši topos spoznaje i raison d’être nje-
gova sadržinski veoma obuhvatnog književnog opusa. Bog raspolaže vlasničkim 
pravom nad svekolikim stvorenjem čije postojanje je rezultat nepretrgnutog 
tvoračkog aktueliziranja najobuhvatnijeg Božijeg atributa, atributa Znanja. 
Njegovo bivstvodavno Znanje, kao drugo ime za Njegov Bitak, Svjetlo je 
svekolikih svjetova koje privodi iskonsku prirodu svekolikog stvorenja svojoj 
sveudiljnoj Prisutnosti (al-Nūr, 35). Znanje Božije, kao bivstvodavna Svjetlost 
svekolikih univerzuma, sami je vrhunaravni dizajn unutarbožanske prirode kao 
takve, uz sve druge suštinske atribute Njegova Bića: Milost, Ljubav, Dobro, 
Ljepota... (al-sifat al-thubūtiya). Iskra tog Svjetla darovana je iskonskoj prirodi 
svakog stvorenja, kako bi to stvorenje znalo pronaći put, unutar svekolikih 
egzistencijalnih mrklina, ka Njegovoj Prisutnosti, i kako bi moglo slaviti Boga 
vrlinom spoznajne prisebnosti kao najuzvišenijeg i najdostojnijeg načina slav-
ljenja Boga kao takvoga.

Za razliku od svih drugih stvorenja, koja u svome suodnosu s božanskim 
Svjetlom nikada ne izlaze iz svog ‘ontološkog islama’ ili iz svoje primordijalne 
svjetlosne postelje u koju ga smješta bivstvodavni atribut Božijeg Znanja, 
samo čovjek, kao krunsko Božije stvorenje koje može napustiti i iznova se 
vratiti u duhovnu postelju svoga ‘ontološkog islama – fitra’, mora neprestance 
biti u cjeloživotnoj spoznajnoj potrazi za Svjetlom nad svjetlima, jer samo 
takva potraga ga čini pripravnim za sretanje s neposrednom i sveudiljnom 
Božijom Prisutnosti. Tim prije što sva stvorenja u Makrokozmosu traju u 
vlastitom ‘egzistencijalnom rukū’-u’, u budnoj prisebnosti i trajnom sjećanju na 
Lice Božije, samo je čovjek ‘spavač’1 usred makrokozmičkog sna čije buđenje u 
spoznaji/vjeri ovisi o punovažnosti njegova cjeloživotnog tumačenja (ta‘bīr) 
makrokozmičko-mikrokozmičkog sna, satkanog od stalno aktuelizirajućih 
Božijih Imena po sveudiljnim razinama Božijeg samoraskrivajućeg Bitka (rawātib 
al-wujūd). Što više ustrajavaju u tumačenju – ta‘bīru vlastitog, ali i makro
kozmičkog sna, to jest što punovažnije i nepretrgnutije spoznaju simbolički jezik 
cjeloživotnog snoviđenja, to se ustrajnije razbuđuju u samome središtu vlastite, 
ali i egzistencije svakog stvorenja, jer srce svakog stvorenja Bog je potčinio 
svome ‘halifi na Zemlji’ i njegovu spoznajnom i interpretativnom uvidu, dok 
je srce ‘halife svoga na Zemlji’ zadržao za sebe, među ‘dva prsta Milostivoga’.2

Tumačenje makrokozmičkog i mikrokozmičkog sna, kao predmeta čovjekove 
sveobuhvatne spoznaje, nije ništa drugo doli čovjekovo cjeloživotno spoznajno 
poniranje u značenja kozmičkog i svetojezičkog Božijeg Diskursa i egzegetsko 
pronicanje u svekolike univerzume aktualizirajućih Božijih Imena i Atributa 
koje aktivna Božija Imaginacija raspiruje vrlinom ‘duha milotvornoga’ (nafas 
rahmānī) iz metafizičkog ponora Biti Božije i razlijeva ih do svake tačke na 
obodnici sveobuhvatnog postojanja (al-kawn al-jāmi‘). 

Metafizički ponor je tek drugo ime za božansku Bit kao Svjetlo nad svjetlima 
(nūr al-anwār), Svjetlo koje skriva Lice Božije (dhāt Allāh) kao takvo, kako je 
razvidno iz pravorijeka pečatnog Poslanika islama (a.s.). Svjetlo transcendentne 
slave Božije Biti nije vidljivo niti se u njega dade gledati, ali su vidljivi ‘tragovi’ 
tog Svjetla, koji nisu drugo doli svjetlosni radijusi lijepih Božijih Imena koja se 

1	 “Ljudi su spavači u životu na 
ovome svijetu. Kada umru, pro-
bude se.” Šira tumačenja u vezi 
s ovom predajom vidjeti kod 
Williama C. Chitticka, In Se-
arch of the Lost Heart, SUNY, 
New York, 2012, 244-245.

2	 La Poesie Philosophique et Reli-
gieuse chez les Persans d’après le 
mantic uttair – Le Langue des oi-
seaux de Ferid-uddin Attar, dije-
love knjige na francuski preveo 
i analizirao Garcin de Tassy, Pa-
ris, 1864, 42, 43, 45. Usp. tekst 
hadisa: “Srca sinova Ademo-
vih Milostivi zadržava među 
dva prsta Svoja kao jedno srce, 
i obrće ih kako hoće”, Muslim, 
Qadar 17; Tirmīdhī, Qadar 7; 
Ibn Mājja, Muqaddima 13.

Tema broja: Apotekar duše ‘Attar iz Nišabura8
aktueliziraju do najsitnijeg detalja na obodnici Postojanja (Ihāta al-wujūd). U 
svome sretanju s formama stvari i egzistenata, kao mjesta pojavljivanja svjetlosti 
aktuelizirajućih Imena (mazāhir anwār al-asmā’), svjetlost Imena prelama se 
u raskošnu i raznobojnu svekozmičku dugu Univerzalnog Postojanja, baš onu 
dugu koju pristalice akbarijanske sufijske tradicije, kojoj nesumnjivo pripada 
i ‘Attār, oslovljavaju kozmičkim snom ili svijetom makrokozmičke i mikro-
kozmičke imaginacije. Ta svekolika kozmologija obojenih svjetlosnih nijansi 
Svjetla nad svjetlima nije tek puka apstraktna razigranost Svjetla i Sjene, već 
trijezno, svrhovito i odmišljeno samootkrivanje Božije u tvoračkom impulsu 
koji se na skali stalno gradirajućeg božanskog Bitka (rawātib al-wujūd) nikada 
dva puta ne ponavlja.3 To je, zapravo, ono slojevano raskrivanje/zakrivanje 
Svjetla nad svjetlima kroz slojevanu makro i mikrokozmičku egzistenciju 
božanske Prisutnosti4 satkane, prema poslaničkom pravorijeku, od sedamdeset 
hiljada svjetlosnih i osjenčenih zastora.5 Ti ‘zastori’ ili oni svjetlosni radijusi 
aktualizirajućih Imena Božijih su sama scala interpretativa kojom u spoznaji 
i živoj vjeri, kao dvama duhovnim ‘nogama’ na koje se osovljuje personalitet 
jednog muslimana, svaki mikrokozmički ‘spavač’ hodi u vlastitom dešifriranju 
(ta‘bīr) vlastitog kozmičkog sna. Njegov ustrajni hod i napredovanje ovise o 
punovažnosti njegova dešifriranja/interpretiranja koje mu donosi suštinske 
spoznaje o svakom simbolu/spoznajnom predmetu unutar simboličkog jezika 
kozmičkog sna, a samo svjetlo takvih spoznaja izravno ga vodi ka Svjetlu nad 
svjetlima. Slojevanost ili gradiranost one scala interpretativa kojom se, vrlinom 
spoznaje/vjere, uspinje homo viator, spoznavatelj ili ‘tumač’ kozmičkoga sna, 
kroz proces spoznajne vjere i vjerujuće spoznaje, sadržinski je određena sloje-
vanim poretkom formi svekolikog Božijeg stvaranja ili ‘formi’ aktuelizirajućih 
Imena Božijih kojima Bog ‘ispisuje/dizajnira’ makrokozmičku ‘knjigu svijeta’, 
u rasponu od svijeta mentalne (jabarūt), svijeta imaginalne (malakūt), do svijeta 
protežne egzistencije.6 Svijet mentalne egzistencije ili svijet zamišljenog Bitka, 
kao najrealniji od svih unutar kozmičkog sna, premrežen je duhovnim, men-
talnim formama (suwar ma‘nawiya) Postojanja; svijet imaginalne egzistencije 
premrežen je suptilnim, profinjenim formama (suwar latīfa) Postojanja; svijet 
protežne egzistencije dizajniran je tmastim, empedoklovskim formama (suwar 
kathīfa) Postojanja. Prelaženje svjetlosnih radijusa (faydiyāt) Imena Božijih iz 
univerzuma u univerzum, s razine mentalnih na razinu imaginalnih i tmastih 
formi Postojanja, omogućuje aktivna božanska Imaginacija kao instrument 
Božijeg otkrivenja, dok tumačenje tog sveudiljnog svjetlosnog talasanja 
‘kozmičkog sna’ omogućuje stvaralačka imaginacija, kao temeljno kognitivno 
svojstvo duše, u svakom mikrokozmosu kao ‘spavaču’, čija punina i punovažnost 
života ovisi o punini i punovažnosti preciznog tumačenja i dešifriranja sim-
boličkoj jezika kozmičkoga sna kao takvog. Aktivna božanska Imaginacija 
kroz aktueliziranje Božijih Imena, kao stanovito interpretiranje same božanske 
Biti, stvara makrokozmos kao stanoviti kozmički ‘san’ Imena i Atributa, koji 
nije drugo doli razdjelnica – barzakh između Bitka (al-wujūd) i nepostojanja 
(al-‘adam). U svakom egzistencijalnom ‘sada’, koje se nikada dva puta ne po-
navlja unutar tvoračkog impulsa božanske aktivne Imaginacije, makrokozmos 
kao ‘kozmički san’ ovdašnjeg postojanja istovremeno na kozmološkoj razini 
označuje razdjelnicu između Bitka i postojanja, a na vremensko-povijesnoj 
razini razdjelnicu između prošlosti i budućnosti. 

3	 Abū Tālib al-Makkī, Qut al- 
-qulub, al-Qāhira, 1961.

4	 The Conference of the Birds, preveo 
i analizirao C.S. Nott, London, 
1961.

5	 Muslim, Īmān 293.
6	 J. A. Boyle, The Religious Math

navis of Farid al-Din ‘Attar, Teh
ran, 1979, 9f.

Tema broja: Apotekar duše ‘Attar iz Nišabura 9
Ono što je ‘prošlost’ kao poništena teofanija božanskoga Bitka na razini naše 

mikrokozmičke imaginacije, na skali božanske aktivne Imaginacije je sama bes
konačnost Božijeg Bitka (wujūd azalī), bespočetnog Bitka, iz kojeg se svakog 
susljednog trena (al-khalq al-jadīd) pomalja makrokozmos kao ‘kozmički san’. 
Isto tako, ono što je ‘budućnost’, kao nadolazeća teofanija Bitka Božijeg, bes
krajnog Bitka, na skali božanske Aktivne Imaginacije jest Bitak Božiji u svome 
nepretrgnutom samoraskrivanju (wujūd abadī). Ili, kratko rečeno, makrokozmos 
kao ‘kozmički san’ aktualizirajućih Imena i Atributa sama je egzistencijalna 
razdjelnica, ono neprolazno ‘sada’ između bespočetnog i beskrajnog Bitka stal-
no raskrivajuće ‘Skrivene Riznice’ transcendentne Biti Božije.7 Makrokozmos 
jest ‘kozmički san’ satkan od Božijih Imena i Atributa djelovanjem božanske 
Imaginacije, koja po definiciji jest ‘zdjela Bitka’ u koju se svakog trena sabiru 
suštinski plodovi neiscrpnih riznica Božijih Imena i Atributa, kako o tome 
nedvojbeno svjedoči i kur’anski tekst: Zar ih Mi ne ustaljujemo u svetom i bez-
bjednom mjestu gdje se, kao Naš dar, slivaju plodovi svakovrsni (al-Qasas, 57). U 
sufijskoj književnosti ‘Attāra i ostalih sufija akbarijanske provenijencije, koji 
razvijaju ideju o transcendentnom jedinstvu Bitka (wahda al-wujūd)8 ili ideju 
religijskog teomonizma, ovdje je, glede ovog ajeta, upravo riječ o stvaralačkoj 
imaginaciji kao svekozmičkoj pregradi i kao kognitivnoj odlici naše duše, koja je 
‘zdjela’ Bitka (mahall al-wujūd) u Očitovanju i ‘nebeska zemlja’,9 ‘banka matičnih 
ćelija’ neiscrpnog sadržaja Božijih Imena kao ‘riznica’ nebesa i Zemlje, u kojoj se 
s potpunom sigurnošću i pouzdanjem čuvaju prototipovi svekolikog stvorenja 
u makro i mikrokozmosu. 

Kao odlika božanske Biti, stvaralačka imaginacija u procesu božanskoga 
tvoračkog ispisivanja Knjige svijeta (Qur’ān al-āfāq), kao ‘kozmičkog sna’, zna-
čenjima i formama Imena Božije Biti (asmā’ dhātillāh) i Imena Božijeg Bitka 
(asmā’ wujūdillāh), ne omogućuje samo to da ono intelektivno pređe u osjetilno, 
ili da mentalna egzistencija pređe u korporealnu ili protežnu i osjetilnu egzi-
stenciju, nego ona u skladnu cjelinu povezuje realitete koji su potpuno oprečni 
i suprotstavljeni jedan drugom. Stoga Bog u jednom istom egzistencijalnom 
‘sada’ istodobno i odjednom može biti Prvi i Posljednji, Vidljivi i Nevidljivi, 
Milostivi i Srditi..., jer ponad svake ove antinomične egzistencijalne relacije 
postoji neko od njegovih Imena koje ih nadilazi, izmiruje njihove suprotnosti 
(tahlīl al-tanāqud) i uzdiže ih na višu razinu slojevanog i stupnjevanog (tashkīk 
al-wujūd) makro i mikrokozmičkog bitka kao ‘kozmičkog sna’. Iznad Prvog 
i Posljednjeg je Sveobuhvatni (al-Muhīt), iznad Vidljivog i Nevidljivog je 
Sveprisutni Bog (al-Baqara, 115), iznad Milostivog i Srditog je Bog koji silno 
ljubi (al-Waddūd), koji je Nježan (al-Raf īq), koji je Blagi (al-Halīm)... S dru-
ge strane, stvaralačka Imaginacija kao odlika Božije Biti u procesu stvaranja 
omogućuje da apstraktna značenja (al-mujarradāt), metafizički znaci i simboli 
ili, jednostavno, ‘realiteti’ iz svijeta mentalne egzistencije, svijeta zamišljenoga 
bitka, ili iz imaginalnog svijeta kao ‘nebeske zemlje’ simbola i prototipova na 
nižoj razini Bitka, u svijetu osjetilnoga zadobiju ‘formu’ primjerenu uvjetova-
nostima tog svijeta. Primjerice: ‘realitet’ (‘ayn) iz svijeta mentalne egzistencije 
(jabarūt – ‘ālam dhihnī – mundus intelligibilis) svoju profinjenu ‘formu’ (sura 
latifa) na nižoj razini, to jest na razini imaginalnog svijeta (malakūt – mundus 
imaginalis) zamjenjuje imaginalnom ‘formom’, ‘formom’ svijeta simbola (sūra 
mithāliya) i tako redom, ukoliko se slijedi silazno raskrivajući slijed Božijeg 

7	 Fariduddīn ‘Attār, Ilāhi-nāma, Le 
Livre Divin, Paris, 1961, preveo 
F. Rouhani; usp. The Ilāhi-nāma 
or Book of God, Manchester, 1976, 
preveo i obradio J. A. Boyle.

8	 Mantiq al-Tayr ou Le Langa-
ge des Oiseaux, objavio Garcin 
de Tassy, Paris, 1857, p. 3.; usp. 
Djamchid Mortazavi, Le Secret 
de l ’Unite dans l ’esoterisme ira-
nien, Paris, 1988, 135-143.

9	 Henry Corbin, Spiritual Boda 
and Celestial Earth, Princeton 
University Press, 1977, 90-105.

Tema broja: Apotekar duše ‘Attar iz Nišabura10
Bitka u samoraskrivanju, i obrnuto, ukoliko slijedimo uzlazno-spoznajni slijed 
ili onu scala interpretativa ljudskog mikrokozmosa kao ‘aktivnog spavača’ u 
svijetu ‘kozmičkog sna’ i njegova tumača. Stoga je stvaralačka imaginacija, 
kao sveobuhvatna zdjela bitka, u kozmološkom razvijanju aktualizirajućih 
Božijih Imena (mahalla al-wujūd), kao temeljna odlika Božije Biti i kao 
kognitivno svojstvo ljudske duše, posve profinjena, profinjenija od duhova 
i svake od naprijed navedenih formi univerzuma: suptilnih (latīfa), imagi-
nalnih (mithāliya) i tmastih (kathīfa), jer u isti mah može poprimiti odlike 
svake od njih i, opet, biti drukčija od svake od njih, vršeći tako, pored ostalog, 
ulogu svekozmičke pregrade ili razdjelnice među svjetovima, univerzumima i 
egzistentima.10 Tako ona u isti mah, bilo kroz proces Božijeg samootkrivanja 
(tanzīl), ili kroz proces čovjekova interpretiranja (ta‘bīr), neprestance neke 
realitete ‘spiritualizira’, dok ih diže na višu razinu Bitka, dok neke druge 
‘senzibilizira’, prevodeći ih na niže razine Bitka. Prema tome, stvaralačka je 
imaginacija, u svakom slučaju, istovremeni raskrivatelj nekog aspekta Bitka 
za gornje univerzume i višnje svjetove, jer je okrenuta ‘Istoku Bitka’, dok je 
zakrivatelj tih istih aspekata Bitka za niže svjetove i univerzume, posredujući 
im ‘nebeska lica’ tih aspekata Bitka znakovima (amthāl) simboličkog jezika, 
‘kozmičkog’ ili svetog jezika koji valja tumačiti (ta‘bīr) i egzegetski dekodi-
rati vrlinom jednog ili više spoznajnih kapaciteta s kojima raspolaže svaki 
mikrokozmos kao ‘aktivni spavač’ u svijetu ‘kozmičkog sna’.11 Što punovaž-
nije tumači simbolički jezik makro i mikrokozmičkog snoviđenja, ‘aktivni 
spavač’ se većma budi sebi i usredotočuje se na stvarnost predmeta spoznaje 
u vlastitom cjeloživotnom snoviđenju.12

Kao sveobuhvatna ‘zdjela’ Bitka u Očitovanju, stvaralačka imaginacija i u 
svome božanskome korijenu, to jest kao odlika božanske Biti, i u svome ljud-
skome korijenu, to jest kao kognitivna odlika duše, može biti ili neodređena 
(al-khayāl al-munfasil), pa je riječ o apsolutnoj božanskoj aktivnoj imaginaciji 
(al-khayāl al-mutlaq), ali može biti i određena (al-muttasil) jednom formom 
pojedinačnog predmeta spoznaje, znaka ili simbola simboličkog jezika ko-
jim imaginacija redovito raspolaže bilo na ‘stranicama’ makrokozmosa ili na 
stranicama svetoga teksta.13 Na razini božanskog, stvaralačka imaginacija je 
nepretrgnuta i neodređena ili nevezana za pojedinačnu formu ‘kozmičkog 
sna’, pa stoga Božiji tvorački impuls neprestance reda beskrajni niz ‘formi’ 
vlastitih aktualizirajućih Imena na svakoj razini Univerzalnog Postojanja, 
dok se na razini ljudskog mikrokozmosa stvaralačka imaginacija ograničava 
na pojedinačne forme zasebnih predmeta spoznaje u prevlasti ma koje razine 
Bitka ona bila.

Izuzetak čine samo izabranici Božiji čija imaginacija ih privodi vizionarskoj 
svijesti (basīra) koja im pokazuje samu stvarnost simboličkog jezika sna, dok 
imaginacija običnih ljudi privodi ih imaginalnoj svijesti (ru’ya) simboličkog 
jezika koji zahtijeva da bude interpretiran i precizno dekodiran. Razlog tome 
počiva u budnosti srca, duhovnog srca kao organa neposredne i transcendentne 
spoznaje, jer srce izabranika Božijeg je budno i kada on zemaljskim snom spi, 
dok je srce običnog ‘spavača’, unutar ‘kozmičkog sna’, najčešće usnulo, pa se 
to stanje često naziva stanjem ‘male smrti’; ili, što je još gore, srce može biti 
oslijepljeno žudnjom za stvarima osjetilnoga svijeta,14 što je gotovo ravno du-
hovnoj smrti, koja je čak gora od tzv. ‘velike smrti’ kao čina fizičkog umiranja 

10	 Ibn ‘Arabī, al-Futūhāt al-ma-
kiyya, I, 285.11.

11	 Ibid., III, 38.12.
12	 ‘Attār je to na najupečatljiviji na-

čin objasnio u inicijskoj hikaji o 
Šejhu San’ānu. Vidjeti Mantiq 
al-Tayr, 64-65 francuskog teksta.

13	 Ibn ‘Arabī, al-Futūhāt al-makiya, 
III, 442.3.

14	 Pečatni Poslanik islama (a.s.) 
često je govorio: “Ljubav prema 
stvarima ovoga svijeta čini vas 
slijepim i gluhim”, Abū Dāwūd, 
Adab 116; Ahmad ibn Hanbal, 
Musnad, V:194.

Tema broja: Apotekar duše ‘Attar iz Nišabura 11
tijela i našeg definitivnog sretanja s Gospodarom licem u lice,15 kako bi se 
izrazio pečatni Poslanik islama (a.s.), jer trenutak fizičke smrti je trenutak 
istinskog progledavanja i zagledavanja u sama suštinska lica stvari i pojava 
koje ne treba više tumačiti.

Budnost srca čovjeka kao aktivnog ili pasivnog ‘spavača’ unutar ovdašnjeg 
‘kozmičkog sna’ već sada daje stanoviti kognitivni predokus onome što jeste 
zagledanje u samo ‘nebesko’ ili suštinsko lice stvari i pojava, za šta se pečatni 
Poslanik islama (a.s.) stalno molio: “Gospodaru moj, daj da gledam stvari u 
njihovoj iskonskoj prirodi!”16 Toj budnosti srca, prema ‘Attārovu koliko i prema 
mišljenju svih drugih ozbiljnih sufija, doprinosi mudrost trajno spoznavajuće 
vjere i nepretrgnuto vjerujuće spoznaje, jer oba ova duhovna dara predstavljaju 
živu mudrost, kako veli pečatni Poslanik islama (a.s.), koju Bog predokusno 
spušta u svako vjerujuće srce,17 kako bi ono duhovno oživjelo i umaklo svakoj 
vrsti duhovnog mrtvila. Kako god da je Bog uvjetovao očitujući Bitak vlastitim 
najobuhvatnijim atributom svoje Biti, to jest atributom Znanja, jednako tako 
je uvjetovao čovjekovu spoznaju spoznajom makrokozmosa, jer je ovo prvo 
Božije objavljenje, pod vidom sveobuhvatnog kur’ānskog logosa, kao ‘Knjige svi-
jeta’, kozmičkim jezikom ili jezikom ‘formi’ najljepših Božijih Imena ispisano. 
Tu negdje ‘Attār pronalazi razlog zbog kojeg se jednom istom korijenskom 
osnovom označava pojam univerzuma (‘ālam), pojam egzistencijalnog dizajna 
univerzuma (‘allāma) i pojam spoznaje (‘ilm) kao svjetla koje aktivnog ‘spa-
vača’ unutar ‘kozmičkog sna’ uvodi u suštinu stvari ili predmeta spoznaje. A 
za sebe i za čovjeka Bog zadržava zajednički naslov Znalca/znalca (al-‘ālim), 
s tom razlikom što je On izvorište svakog znanja, dok je čovjek primateljka 
svakovrsnog znanja koje prima vrlinom sveobuhvatnog kur’ānskog logosa, kao 
atributa Božijega Znanja, iz ‘Knjige svijeta’ (Qur’ān al-āfāq) i iz ‘Knjige sa-
branih svetopovijesnih listova’ (Mushaf – Qur’ān al-anfās), onog sveudiljnog 
znanja čijim svjetlom čovjek-znalac odgoneta sveukupni Božiji tvorački dizajn 
i, vrlinom Božije upute, polagano se tragovima tog Njegovog dizajna vraća 
samome Svjetlu nad svjetlima. 

Bog kao izvorište sveobuhvatnog Znanja kao takvoga jedino potpuno i 
savršeno zna Sebe, a čovjek poznaje Boga, sebe i svijet samo u mjeri u kojoj 
spoznajnom vjerom i vjerujućim znanjem dešifrira znakove i uvijek svježe i 
neposredno ostavljene tragove Božije razasute na svakoj razini Bitka u Oči-
tovanju. Preduvjet toj spoznaji je samospoznaja, spoznaja vlastite duše koja u 
svaki mikrokozmos dolazi iz ‘svijeta same zbilje Gospodara’ (al-Isrā’, 85), kao 
i spoznaja tajanstava vlastitog srca koje svakom aktivnom ‘spavaču’ treba da 
kazuje o njegovu Gospodaru, nalik srcu pečatnog Poslanika islama (a.s.), koje 
je uvijek bilo budno, jer je obnoć redovito ostajalo sa svojim Gospodarom.18 
Mliječnim putem spoznaje unutar svjetova ‘kozmičkog sna’ hodi samo onaj 
‘aktivni spavač’ čije svjetlo spoznaje sliči svjetlu Znanja Božijeg19 kojim je 
nakrcan simbolički jezik ‘Knjige svijeta’ i ‘Knjige svete povijesti’, jezik koji je 
pisan dvama jezičkim inačicama, ali u njima teče jedna ista ‘tinta’ – taj raskošni 
svjetlosni ‘krvotok’ bespremačnog božanskoga Uma. Kada, najzad, na mliječnom 
putu spoznaje aktivni ‘spavač’ dosegne tajanstvo vlastite duše i srca, svjetlom 
spoznajne vjere i vjerujuće spoznaje, to jest svjetlom ona dva svjetlosna luka od 
kojih je sklopljeno vjerničko srce u nama, dosegnuo je i svoga Gospodara, jer 
je ljudska duša samo tajanstvo Gospodara.20

15	 Ibn ‘Arabī, al-Futūhāt al-ma-
kiyya, IV, 99.8.

16	 Hujwirī, Kashf al-mahjūb, Teh
ran, 1957, p. 231.

17	 Ibn Mājja, Muqaddima 9.
18	 “Ja nisam kao bilo ko od vas, 

jer ja obnoć ostajem sa svojim 
Gospodarom”, Bukhārī, Sawm 
20; Muslim, Siyām, 57.

19	 ‘Attār to na gotovo zoran način 
pokazuje u jednoj drugoj svojoj 
inicijacijskoj hikaji ili anegdoti 
o leptirima i svjetiljci. Vidjeti: 
Mantiq al-Tayr, pp. 157-158 
francuskog teksta.

20	 S tim u vezi ‘Attār veli: “Duša 
je skrivena u tijelu, a Ti si skri-
ven u duši, o tajanstvo tajni, o 
dušo duše!” Mantiq al-Tayr ou 
Le Langage Oiseaux, priredio 
Garcin de Tassy, 3.

Tema broja: Apotekar duše ‘Attar iz Nišabura12
Božije dizajniranje univerzuma
‘Formom’ najljepših Imena (al-asmā’ al-husnā) Bog dizajnira svekoliko 

stvorenje u univerzumu, pa stoga njegovo stvaranje odražava najljepši i naj-
savršeniji dizajn (Tā-Hā, 50). ‘Formom’ Imena Bitka on dariva vidljivi oblik 
svakoj stvari i pojavi, dok ‘formom’ Imena Biti dariva primordijalnu prirodu, 
suštinsko lice svakoj stvari i pojavi. Ovo je, naprosto, učestali aksiom akbarijanske 
sufijske tradicije koji se često susreće i na stranicama ‘Attārova opusa, poglavito 
u njegovoj Ilāhi-nāmi. Ono što čini prepoznatljivi dizajn Božiji na svakom 
stvorenju i unutar njega jesu temeljne odlike Njegovih aktualizirajućih Imena 
(ahkām al-asmā). Sukusirajući najupečatljivije dimenzije božanskog tvoračkog 
dizajna u univerzumu, ‘Attār ih prepoznaje u božanskom atributu Znanja, 
Dobra, Milosti, Ljubavi, Ljepote, Plemenitosti... Sve ove, kao i ostale izrijekom 
nepomenute odlike 99 lijepih Božijih Imena, suštinske su odlike Božije Biti, i 
one dolaze iz samog srca njene transcendentne slave. Bog silno ljubi svekolika 
stvorenja, jer silno ljubi svoja vlastita Imena koja su ‘riznice’ nebesa i Zemlje, 
ali i beskrajni makrokozmički i mikrokozmički raskošni tragovi Njegove Biti 
kao ‘Skrivene Riznice’ koja čezne da bude spoznata, pa tu čežnju prenosi na 
svekoliko stvorenje čija iskonska priroda nikada ne prestaje žudjeti i patiti za 
povratkom ka ‘Skrivenoj Riznici’, pod uvjetom da je u tome ne spriječi ljubav 
prema stvarima ovoga svijeta, koje su uvijek ono ‘drugo doli Bog’.21 Ovdje je 
riječ o metaforičkoj ljubavi (hubb majāzī) koja nestaje s nestankom predmeta 
te ljubavi, dok iskonskoj prirodi stvorenja prikladuje samo istinska Ljubav u 
čijoj prevlasti blijedi sve osim Lica Ljubljenoga. Bez takve Ljubavi nijedna 
spoznaja ne može dosegnuti Lice Božije niti ijedno gledanje može izdržati 
‘pogled Božiji’ bez ‘vina Ljubavi starijeg od Adema’, koje ne opija (sukr), jer je 
od trsa nebeskog, već samo omamljuje (wajd) ‘spavača’ kako bi priseban ostao 
u ‘čadoru neposredne Prisutnosti’ Prijatelja koji ondje poznaje sve one čija su 
srca tronuta i skrhana snagom Ljubavi prema Njemu.22 Suštinski božanski 
dizajn univerzuma, satkan od temeljnih Atributa Božijih po kojima se u uni-
verzumu očituje nepretrgnuta prisutnost nevidljiva Lica Božijeg, predstavlja 
one ‘spoznajne ljestve’ po kojima homo viator jezdi u susret voljenog Prijatelja. 
Stoga je Bog univerzumu, prema ‘Attārovu mišljenju, ono što je i božanska 
Esencija Atributima ili Imenima Božijim. 

No, u tom sveudiljnom božanskom dizajnu u makrokozmosu, posebno je 
Bog potcrtao Ljubav (hubb), čije sjeme je položio u svaki svoj Atribut, ali i u 
srce iskonske prirode svekolikog stvorenja, kako bi ondje proklijalo i svemu 
dalo prevlađujuće usmjerenje i kretanje prema Izvoru Života, Znanja, Ljubavi, 
Milosti, Ljepote, Dobrote, Plemenitosti... Nije slučajno da arapski pojam za 
ljubav (hubb) dijeli isto semantičko polje s pojmom zrno žitarice (habba) iz 
čijeg jednog klasa narasta po stotinu zrna (al-Baqara, 261). Jednako tako stvar 
stoji i s Ljubavi. Iz nje, kao suštinske odlike božanske Biti, istječu svi drugi 
darovi ili odlike. Bez Ljubavi, jednostavno, nije moguće dosegnuti srce stvari, 
niti je moguće vlastito srce na dostojan način pokloniti Bogu. Ako duhovni 
putnik (homo viator, sālik), koji hodi ‘mliječnim putem spoznaje’, što je tek 
sinonim za spoznajni put u islamu, hodi bez istinske Ljubavi (hubb haqīqī), 
on ne samo da ne poznaje suštinska lica stvari i pojava, kazao bi ‘Attār, već on 
ne zna ni prvo slovo alfabeta u kraljevstvima makrokozmosa, a još manje u 
kraljevstvu duha samog mikrokozmosa. Kako, onda, može pročitati i razumjeti 

21	 Ilāhi-nāma – Le livre Dicin, Pa-
ris, 1961.

22	 Rashiduddīn Maybūdī, Kashf 
al-asrār, New York, 2014, I:135.

Tema broja: Apotekar duše ‘Attar iz Nišabura 13
‘pismo Ljubavi’ kojim je Bog ispisao makrokozmičku i svetopovijesnu ‘Knjigu 
Kur’āna’, na šta ‘Attār na izravan ili neizravan način ukazuje u svojoj Ilāhi-nāmi, 
i kako na njega može odgovoriti ‘knjigom vlastita života’, čiji sadržaj mora biti 
podudaran sa sadržajem božanskog dizajna u univerzumu?

Bog voli ljepotu oblika svakog stvorenja, baš kao i unutarnju ljepotu iskonske 
prirode svekolikog stvorenja, jer On, jednostavno, od vijeka ljubi Ljepotu vlastita 
Lica koje je jedini i nepresušni izvor atributa Ljepote (al-Hašr, 24; Tā-Hā, 8).23 
Samo u mjeri u kojoj čovjek ljubi formalnu i fundamentalnu Ljepotu Božijeg 
dizajna u makro i mikrokozmosu, u tolikoj mjeri on istinski korača onom scala 
interpretativa/scala perfectionis tokom svog cjeloživotnog vraćanja Izvoru Svjetla 
nad svjetlima, i u tolikoj mjeri on vlastiti mikrokozmički dizajn prevodi iz stanja 
potencijalnog u aktualno stanje svoga bića, i čini ga podudarnim i analognim 
dizajnu temeljnih odlika Božijih Atributa. A baš to čini conditio sine qua non 
čovjekova ovdašnjeg zadobijanja egzistencijalnog predokusa besmrtna života 
u najneposrednijoj Prisutnosti Božijoj. Bez takvog stanja analognosti između 
makro i mikrokozmičkog dizajna, duhovni putnik teško će prispjeti svijetu 
Si-Morgha – Boga kao takvoga,24 i jedva da će moći i naslutiti da je svekozmička 
duga, načinjena od sedamdeset hiljada zastora obojenih svjetlosnih nijansi, u 
suštini izatkana samo od čistog Svjetla nad svjetlima, čije svekolike obojene 
nijanse će izblijedjeti onoga trena kada se duhovni putnik zatekne u prevlasti 
Svjetla nad svjetlima, gdje će izblijedjeti sve što je ‘drugo doli Bog’. Takvo egzi
stencijalno stanje postiže se vrlinom suštinskog prolaženja kroz sedam dolina 
duhovne potrage ili duhovnog ozbiljenja. Preciznije govoreći, to je prolazak kroz 
sedam kapija Ljubavi, kroz sedam kapija Ljepote, Milosti, Dobrote, Plemenitosti, 
Blaženstva... kroz sedam kapija temeljnog egzistencijalnog dizajna kojim Bog 
ukrašava svoje svekoliko stvaranje temeljnim odlikama vlastitih aktualizirajućih 
Imena.25 Kada duhovni putnik svoj zemaljski život provede kroz tih sedam kapija 
vlastitog duhovnog ozbiljenja, njegovo zemaljsko putovanje prirodno završava s 
utrnućem (fanā’) – blijeđenjem svekolikih obojenih nijansi Svjetla nad svjetlima, 
blijeđenjem svega što je ‘drugo doli Bog’, i neumitnim posvjedočenjem da samo 
Lice Božije ostaje i traje.

To je već stanje potpune kognitivne probuđenosti duhovnog putnika, koji 
poput ‘aktivna spavača’ neprestance mjesečari na ‘mliječnom putu spoznaje’, kakav 
jest put spoznaje u islamu, stanje probuđenosti koja nije rezultat fizičke smrti, 
jer duhovni putnik još uvijek živi u ovdašnjem svijetu, nego je to probuđenost 
vrlinom uprisutnjujuće spoznaje (‘ilm hudūrī) koja ga je uvela u srce egzistencije 
i pokazala mu iskonski božanski dizajn sveudiljnog Postojanja, Božiji tvorački 
rukopis svakog trena ostavljan na suštinskom licu ili na ‘ontološkom islamu – 
fitra’ svakog egzistenta. To je stanje spoznajne zore njegove duše koja je obasjana 
svjetlom jutarnje spoznaje Bitka kao takvoga (ishrāq – cognitio matutina). To je 
stanje potpune duhovne probuđenosti pojedinačne duše koja traga za izvorom 
Svjetla nad svjetlima, dok ostatak ljudskoga roda još uvijek dubokim ‘kozmičkim 
snom’ spi. Tek ta ‘zora duše’ jasno pokazuje šta je to stvarna Ljubav, šta Milost, 
Dobrota, šta li Ljepota, Plemenitost, Blaženstvo... od kojih je načinjen makro 
i mikrokozmički ‘čador Prijatelja iz Oberlanda’26 koji dobro zna one čije su 
duše tronute zbog Ljubavi prema Njemu,27 Ljubavi koja ih tjera da na onoj 
scala interpretativa ‘umiru’ svaki dan za ‘staru’ i ‘uskrsavaju’ u novoj dimenziji 
Spoznaje, novoj dimenziji Ljubavi, novoj dimenziji Milosti, novoj dimenziji 

23	 “Allah je lijep, i On voli Ljepo-
tu.” Muslim, Īmān 147.

24	 La Poesie Philosophique et Reli-
gieuse chez les Persans – Le Lan-
guage des oieseaux de Farid-uddin 
Attar, priredio Garcin de Tassy, 
42-45.

25	 J. A. Boyle, The Religious Math-
navis of Farid al-Din ‘Attar, 9f.

26	 S tim u vezi u Kur’ānu stoji: 
Allah je njihov Prijatelj, stoga 
neka se oni u Njega pouzdaju! 
(Al’Imrān, 122).

27	 Rashiduddīn Maybūdī, Kitāb 
al-asrār, I:135.

Tema broja: Apotekar duše ‘Attar iz Nišabura14
Dobra... K tome još, ta ista Ljubav im troši njihove kozmičke godine, haba 
njihovu ilovačnu utvrdu, prazni im ruke od prolaznih naslada ovoga svijeta, ali 
im puni srce, navlači svjetlosnu odoru na dušu, svjetlom dosegnutih esencija 
stvari/spoznajnih predmeta kruniše njihov intelectus contemplativus – jer on je 
onaj ‘halifa Božiji na Zemlji’ koga ‘Prijatelj iz Oberlanda’ hvali, zove i neumitno 
usmjerava sebi: Zašto da se ne uzdamo u Allaha kad nas je On putevima kojim 
idemo uputio? (Ibrāhīm, 12).

Trošeći palaču svoga tijela na putevima Ljubavi koja tegli k Bogu, to jest 
na putevima suštinskog Božijeg dizajna na licu univerzuma, na putevima koji 
izravno vode Allāhovoj ‘kur’anskoj trpezi’ razastrtoj sveudilj iskonskih priroda 
stvari i pojava u univerzumu, Bog one koji hode ‘mliječnim putem spoznaje’, one 
koji su u nepretrgnutoj duhovnoj potrazi, u konačnici uvodi u palaču besmrtna 
i vječna života već ovdje i sada. Stoga čovjek duhovne potrage treba znati da 
ulaziti u tajanstvo vlastite duše, znači primati u ‘ruke’ svojih spoznajnih kapaciteta 
ključ koji otvara kapiju ‘čadora Božije Prisutnosti’, jer ko o svojoj duši lijepo 
misli, brižljivo je čisti (al-Shams, 9) i o njenim ‘potrebama’ se stara, taj samim 
tim lijepo ‘misli, brine se i stara’ o svome Gospodaru, jer je duša tajanstvo samog 
Gospodara, pa stoga za nagradu ovdje i sada ulazi u ‘Prisutnost Milostivoga’ 
koji o svome ‘uzvaniku’ (Maryam, 85) također lijepo misli, brine se i stara.28 
Štaviše, On ga svojim voljenim oslovljava (Maryam, 96). Prema tome, onaj ko 
nije u stanju uzeti suštinske spoznaje s Allāhove ‘kur’anske trpeze’ na Zemlji, 
nije dostojan ljudskim bićem se zvati, kazivao je ‘Attār.

Mikrokozmos – pehar Ljubavi ‘rukama Božijim izvajan’
Hāfiz iz Shirāza u svome Dīwānu čovjekovu ademovsku ilovaču oslovio 

je ‘peharom Ljubavi’, a zamijesili su je anđeli ‘vinom Ljubavi koje je starije 
od Adema’.29 Na veoma sličan način o takvoj vrsti mikrokozmičkog, ljudskog 
pehara kazuje i ‘Attār koji ne misli samo da se iz njega ispija napitak Ljubavi, 
Mudrosti i Ljepote, već i napitak besmrtnosti, jer nad kaležom Ljubavi Bog 
neprestance grnčari s ‘dva svoja prsta’ u nakani da se on napuni duhovnim 
sadržajem koji je zalog za besmrtni život u vječnom blaženstvu. I makro-
kozmos je Bog učinio velikim kaležom, i u iskonskim prirodama stvari i 
pojava, unutar njega, rasprostro svekolike zasade trsa čiji zreli plodovi trebaju 
završiti u onom mikrokozmičkom kaležu Ljubavi i ondje se izfermentirati 
do blistave prozirnosti koja podsjeća na sjaj i svjetlinu dozrela maslinova 
ploda. Vino Ljubavi ne kapa iz tropa smrvljenog vanjskog oblika plodova, 
već iz čiste supstance i žive esencije njihove na kojoj Bog svakog trena svo-
jim tvoračkim rukopisom ostavlja otisak vlastite svjetlosne tinte koja ‘curi’ iz 
Njegovih aktualizirajućih Imena i Atributa. Čiste supstance i žive esencije 
stvari i pojava nepretrgnuto su izvrgnute svjetlosnim uplivima Svjetla nad 
svjetlima, a svekoliki svjetlosni sukus tog Svjetla mora se jasno ponazočiti i 
u mikrokozmičkom ‘peharu Ljubavi’ koji i sam treba biti živi sukus svjetlosti 
Božije Ljubavi, Mudrosti, Milosti, Ljepote, Dobrote, Plemenitosti i Blaženstva. 
Ove i ine vrijednosti Božijih Imena i Atributa, uostalom, i čine onaj suštinski 
dizajn makrokozmosa do posljednjeg njegovog detalja. Tek kada se njihov 
suštinski sukus kondenzira u mikrokozmičkom ‘peharu Ljubavi’, taj pehar 
će vrlinom realiziranih vlastitih organa spoznaje posve znati šta Zbilja jest, 

28	 U poznatoj qudsī-predaji sto-
ji: “U pomisli sam sluge Svoga 
kada o Meni lijepo misli. Kad 
god Me on spomene u lijepom 
društvu, Ja njega spomenem u 
još ljepšem društvu.” Bukhārī, 
Tawhīd 15; Muslim, Tawba 1.

29	 Dīwān-i Hāfiz, izdanje Anjawi- 
-Shirāzī, ghazel 11:2.

i da samo Zbilja jest u vlastitoj apsolutnosti i savršenstvu. Punina njegova 
znanja o Zbilji bit će i mjera njegove punine i savršenstva, za šta kao najbolji 
primjer služi personalitet pečatnog Poslanika islama (a.s.) kome su dani svi 
duhovni plodovi puninske kur’ānske Riječi Božije.30 Samo je ta Riječ Božija 
mogla pokazati šta je to istinska punina i duhovna dozrelost čovjekova duha/
duše/uma/srca u njegovoj potpunoj interpretativnoj uspravljenosti, čijim 
puninskim sjajem Bog lašti svjetove makro i mikrokozmosa. Samo puninski 
i sveobuhvatni kur’ānski logos nedvojbeno pokazuje da je makrokozmos egzi
stencijalni teatar (majlā) i mjesto pokazivanja (mazhar) božanske Ljubavi, 
Mudrosti, Ljepote, Dobrote, Milosti i Plemenitosti, a sav ovaj egzistencijalni 
sukus makrokozmičkih sfera, oslikan ‘formama’ Božijih Imena i Atributa, 
Bog je pokrenuo iz vlastite Ljubavi prema ahmedovskom duhu31 prvostvore-
ne prirode pečatnog Poslanika islama (a.s.), koji nije samo kozmički razlog 
Njegove Ljubavi, nego je univerzalni znak Njegove Milosti (al-Anbiyā’, 107), 
pečatni glasonoša Njegove Ljepote,32 univerzalna zdjela njegova puninskog 
kur’anskog logosa, mjera savršenstva Božije vizije o najnjegovanijoj ljudskoj 
ćudi (al-Qalam, 4).

Rečeni ahmedovski duh prvostvorene prirode pečatnog Poslanika islama 
(a.s.), kao izraz najsavršenije ćudi u samoj Božijoj viziji, jest ona neprocje-
njiva riznica koju je ‘Prijatelj iz Oberlanda’ skrio u svaki pojedinačni ljudski 
mikrokozmos. On po definiciji, misli ‘Attār, čini samu suštinu svih tajanstava, 
uključujući i tajanstvo sveukupnog Bitka. Kako god Bog svakog trena inter-
pretira vlastitu Bit kroz teofanijski/tvorački proces vlastitih Imena i Atributa 
koje aktualizira, tako on u svaki ljudski mikrokozmos sukusira hermeneutiku 
primordijalnog ahmedovskog naslijeđa u nama, kako bi kroz to hermeneutičko 
naslijeđe krunsko Božije stvorenje, koje se muslimanom zove, moglo razumjeti 
kako se Bog u svom najsavršenijem iskoraku prema duhovno dozreloj ljud-
skoj civilizaciji sklonio pod priliku sveobuhvatnog kur’ānskog logosa kojim 
je, različitim ‘pismom’ ispisana Božija ‘Knjiga svijeta’ i Njegova ‘Knjiga svete 
povijesti’.33 Bez hermeneutike primordijalnog ahmedovskog naslijeđa u nama, 
nijedan misleći mikrokozmos ne bi nikada mogao razumjeti kako da napiše 
‘knjigu’ vlastitog života za Boga, trošeći svoje zemaljske godine koje su mu 
na raspolaganje dane, a još manje bi razumio kako da deset organa spoznaje 
u sebi preobrazi i razvije u istinsku ‘pergamenu’ na kojoj će biti ispisan sadr-
žaj ‘knjige života’ koju za Boga piše svaki pojedinačni ljudski mikrokozmos. 
U mjeri u kojoj se sadržaj naše ‘knjige života’, koju pišemo za Boga, bude 
podudarao, u istini, duhovnoj vrlini i moralnoj krjeposti, sa sadržajem sve-
obuhvatnog kur’ānskog logosa (al-kalima al-qur’āniya al-jam’iya) kojim Bog 
dizajnira duh i formu makro i mikrokozmosa, u tolikoj mjeri ćemo prebivati 
u svjetlosti Svjetla nad svjetlima, smatra ‘Attār, a naša iskonska priroda će 
biti pročišćena od svekolikih egzistencijalnih natruha onoga što je ‘drugo 
doli Bog’. Takovrsna sadržinska podudarnost ‘Knjige božanskog Života’ i 
‘knjige našega života’ onda će, na zoran način, pokazati kako se u zenitnom 
hermeneutičkom susretu onog božanskog Revelatio i ljudskog Interpretatio 
ljudski mikrokozmos punovažno i punoljetno realizirao tako da mu je duša 
sve kozmičko i povijesno vrijeme pretaknula u imaginalno ‘vrijeme’ vlasti-
te simboličke povijesti; da mu je vlastita stvaralačka imaginacija sveukupnu 
kozmologiju boja makrokozmosa vratila na čistu svjetlost svijeta mentalne 

30	 “Meni je dana punina riječi.” Bu-
khārī, Jihād 122, Ta’bīr 22, I’tisām 
1; Nasā’ī, Jihād 1, Tatbīq 100.

31	 La Poesie Philosophique et Reli-
gieuse chez les Persians – Le Lan-
gage des oiseaux de Farid-uddin 
Attar, 25, 29.

32	 “Bože moj, stvaranje moje Si 
učinio lijepim. Učini lijepom i 
moju ćud.” Ahmad ibn Hanbal, 
Musnad, I:403.

33	 Ilāhi-nāma – Le Livre Divin, 
preveo F. Rouhani; The Ilāhi- 
-nāma or Book of God. Načelno 
interpretativno značenje naslova 
ove ‘Attārove knjige je ‘otvaranje 
vrata Božije Riznice’ ili ‘Božije 
pismo Ljubavi’ poslano duhov-
no sazrelom i punoljetnom ljud-
skom rodu koji sada iz vlastite 
uzlazno-spoznajne perspektive 
odgovara na to ‘Pismo Ljubavi’ 
sadržajem pojedinačne ljudske 
‘knjige života’.

egzistencije; da mu je njegov intellectus contemplativus, kao osobni ‘interpretativni 
vjerovjesnik’ u njemu, sve događaje svete povijesti i sve kalendarske događaje 
povijesti svijeta interiorizirao i uzdigao ponad svijeta mimesisa, vrativši ih na 
ravan prvobitnog metapovijesnog narativa. A to, onda, znači samo jedno: ono 
intelektualno (modus intelligendi) i ono egzistencijalno (modus essendi) posve 
su se preklopili u ‘knjizi života’ jednog muslimanskog mikrokozmosa, pisanoj za 
Boga tintom, krvlju i znojem; istinom, duhovnom vrlinom i moralnom krjeposti.

Abstract
The Foundamental Sufi Doctrine of Farīd al-Dīn ‘Attār

Rešid Hafizović

In the Sufi doctrine of Farīd al-Dīn ‘Attār and the thematic design of his spiritual 
universe, God is the highest topos of knowledge. However, if a spiritual 
wayfarer (homo viator, sālik), who treads “the milky path of knowledge”, 
which is a synonym for a Gnostic path in Islam, treads the path without the 
genuine Love (hubb haqīqī), not only does he not know the true faces of 
things and phenomena, ‘Attār would say, but he also does not know even 
the first letter of the alphabet in the kingdom of macrocosm, let alone in 
the kingdom of the spirit of the microcosm itself. Hence, how can he read 
and understand the “letter of Love” with which God has written the mac-
rocosmic and holly-historic “Book of Qur’an”, to which ‘Attār directly or 
indirectly points out in his Ilāhi-nāma? ‘Attār holds that Ahmedian spirit of 
the first-created nature of the seal Prophet of Islam (peace be upon him), as 
an expression of the most perfect character in the vision of God, represents 
the very essence of all secrets, including the secret of the overall Being. That 
spirit is the invaluable treasury which “the Friend from the Oberland” has 
hidden in each individual human microcosm. 

Keywords: ‘Attār, Ilāhi-nāma, cosmic dream, the Friend from the Oberland, 
“cosmic sleeper”


